
Yr Atgyfodiad : Marc 16:1-7
Mae Iesu yn fyw!

(Cofiwch bod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm:
Ar ôl y Saboth, aeth Mair Magdalen, Salome a Mair mam Iago i brynu perlysiau i’w rhoi ar gorff Iesu.
Yna'n gynnar iawn ar y bore Sul, pan oedd hi’n gwawrio, dyma nhw'n mynd at y bedd. 
Roedden nhw wedi bod yn trafod ar eu ffordd yno pwy oedd yn mynd i rolio'r garreg oddi ar geg y bedd iddyn nhw.
Ond pan gyrhaeddon nhw'r bedd dyma nhw'n gweld fod y garreg eisoes wedi ei rholio i ffwrdd. Roedd hi’n garreg drom iawn!
Wrth gamu i mewn i'r bedd, gwelson nhw ddyn ifanc yn gwisgo mantell wen yn eistedd yno ar y dde. Roedden nhw wedi dychryn!
“Peidiwch dychryn,” meddai wrthyn nhw. “Dych chi'n edrych am Iesu o Nasareth gafodd ei groeshoelio. Mae wedi dod yn ôl yn fyw! Dyw e ddim yma. Edrychwch, dyma lle cafodd ei gorff ei roi i orwedd. Ewch, a dweud wrth ei ddisgyblion a Pedr, ‘Mae Iesu'n mynd i Galilea o'ch blaen chi. Cewch ei weld yno, yn union fel roedd wedi dweud.’
· Mae’r siopau yn llawn o wyau siocled – felly rydyn ni’n gwybod fod y Pasg yn agosáu.

· Mae Cristnogion ar draws y byd, o Gymru i Tsieina ac o Brasil i Seland Newydd yn dathlu’r Pasg. Be sy mor sbesial am y Pasg?

· Ar un llaw mae’r Pasg yn adeg trist iawn. Gwrandwch ar y geiriau yma o’r Beibl, o lyfr Mathew (pennod 27), sy’n disgrifio rhai o’r pethau ddigwyddodd i Iesu:

· Dyma filwyr Rhufeinig yn mynd â Iesu i'r palas, a galw'r holl fintai i gasglu o'i gwmpas. Dyma nhw'n tynnu ei ddillad a rhoi clogyn ysgarlad amdano, plethu drain i wneud coron i'w rhoi ar ei ben, rhoi gwialen yn ei law dde a phenlinio o'i flaen a gwneud hwyl am ei ben. 

“Eich mawrhydi! Brenin yr Iddewon!” medden nhw. Roedden nhw'n poeri arno, ac yn ei daro ar ei ben dro ar ôl tro gyda'r wialen. 
Pan oedden nhw wedi blino cael sbort, dyma nhw'n tynnu'r clogyn oddi arno, a'i wisgo yn ei ddillad ei hun unwaith eto. Wedyn dyma nhw'n ei arwain allan i gael ei groeshoelio.

· Roedd ffrindiau Iesu, y disgyblion, a phawb oedd yn agos ato yn torri eu calonnau. Roedden nhw’n meddwl fod popeth ar ben. Roedden nhw wedi gweld Iesu yn marw. Roedd corff Iesu wedi ei roi mewn bedd, a charreg fawr wedi ei rholio o flaen y bedd i wneud yn siŵr nad oedd neb yn gallu dwyn ei gorff. Roedd ei ffrindiau yn credu mai dyna oedd diwedd popeth.
· Ond na! Nid hanes trist yw hanes y Pasg, ond hanes rhyfeddol o hapus. Gwyliwch y clip ffilm yma [dangos y ffilm].
· Roedd y bedd yn wag! Roedd Iesu Grist yn fyw. Roedd gobaith unwaith eto i’w holl ffrindiau. Aeth y merched ar unwaith i rannu’r newyddion da bod y bedd yn wag ac bod Iesu wedi atgyfodi.
· Dros y diwrnodiau nesaf fe welodd dros 500 o bobl Iesu Grist. Fe wnaeth Iesu’n siŵr fod digon o bobl yn cael cyfle i’w weld, er mwyn iddyn nhw ddeall yn llawn mai fe oedd Mab Duw.

· Gwrthododd un o’r disgyblion, sef Tomos, gredu fod Iesu’n fyw. Gwrandwch ar yr hanes yma o lyfr Ioan: 

Doedd Tomos ddim yno pan wnaeth Iesu ymddangos. Dyma'r lleill yn dweud wrtho, 
Llais:  “Dyn ni wedi gweld yr Arglwydd!” 
Ond ei ymateb oedd, 
Tomos: “Nes i mi gael gweld ôl yr hoelion yn ei arddyrnau, a rhoi fy mys yn y briwiau hynny a rhoi fy llaw i mewn yn ei ochr, wna i byth gredu'r peth!” 
Wythnos wedyn roedd y disgyblion yn y tŷ eto, a'r tro hwn roedd Tomos yno gyda nhw. Er bod y drysau wedi eu cloi, daeth Iesu i mewn a sefyll yn y canol a dweud, “Shalôm!” Trodd at Tomos a dweud, “Edrych ar fy arddyrnau; rho dy fys i mewn ynddyn nhw. Estyn dy law i'w rhoi yn fy ochr i. Stopia amau! Creda!”  A dywedodd Tomos:-
Tomos: “Fy Arglwydd a'm Duw!” 
· Mae trystio pobl eraill yn gallu bod yn anodd. Weithiau mae pobl yn ein siomi ni, neu’n ein gadael i lawr, neu’n gas. 
· Doedd Tomos ddim yn trystio y disgyblion eraill. Roedd o’n gwrthod  credu fod Iesu wedi dod yn ôl yn fyw. Roedd o hefyd eisiau mynd gam ymhellach na’i ffrindiau – roedden nhw’n credu ar ôl gweld Iesu, ond roedd o eisiau cyffwrdd â Iesu a sticio’i fysedd yn nhyllau’r hoelion.
· Ffydd ydy trystio Duw. Trystio fod ei eiriau yn wir. Trystio ei fod yn llawn cariad. Trystio ei fod yn ein caru ni. Trystio ei fod o eisiau i ni droi ato Ef.

· Dyma ddwedodd Iesu wrth Tomos:
 “Rwyt ti wedi dod i gredu am dy fod wedi fy ngweld i,” meddai Iesu wrtho. “Mae'r rhai fydd yn credu heb weld yn mynd i gael eu bendithio'n fawr.”
· Heddiw does dim un ohonon ni am gael gweld Iesu a’n llygaid ein hunain. Mae’n rhaid i ni drystio geiriau Iesu yn y Beibl, gwrandwch arnyn nhw eto: Mae'r rhai fydd yn credu heb weld yn mynd i gael eu bendithio'n fawr.”
· Mae’r Pasg yn adeg i ddathlu fod Iesu Grist yn fyw. Mae’r Beibl yn dweud bod dros 500 o lygad–dystion wedi gweld Iesu ar ôl iddo atgyfodi; mae’r Beibl yn dweud fod Iesu yn fyw o hyd, er nad ydyn ni yn gallu ei weld a’n llygaid.
· Yn ystod gwyliau’r Pasg gobeithio y cawn ni gyfle i ddarllen am hanes y Pasg, a dathlu bod Iesu yn fyw.
Cân/ Emyn addas
Gweddïwn: Ein Tad, diolch i ti am Iesu. Helpa ni i gofio am hanes trist y croeshoelio, ac am hanes hapus a rhyfeddol yr atgyfodiad. Helpa ni i gofio mai ffydd ydy dy drystio di ein Duw. Helpa ni i gredu heb weld, ac i ddarllen y Beibl er mwyn cael dysgu mwy amdanat ti. Amen[image: image1.png]

